
Kompleto na ang buong staff ng Sass sa conference room. 
Karamihan sa mga ito ay kagaya ni Kate, mga babaeng perpekto 
ang makeup at mukhang kagagaling lang sa isang fashion show.

Malaki pa sana ang ngiti ni Diane habang papasok sa 
conference room kasama ang dalawang kaibigan. Kaagad na 
nawala iyon nang makita ang lalaking nakatayo sa harap ng 
mahabang mesa.

Si Paolo Belmonte!

Pakiramdam niya ay nagyelo ang buong katawan niya. Hindi 
niya namalayang napakapit na pala siya sa conference table, 
nanginginig ang mga tuhod.

After all these years, it couldn’t be him, could it?

Ilang taon na ba ang lumipas mula nang huli silang magkita? 
Nine? Ten? Hindi na ito ang patpatin na twenty-year-old na kilala 
niya noon.

Lalong na-emphasize ang makisig nitong mga balikat sa 
suot na gray suit. Mukha namang hindi matitibag ng bagyo ang 
naka-gel nitong buhok.

Nakangiti ito habang kausap ang publisher ng magazine na 
si Henry Santos, pero alam niyang peke ang ngiti ni Paolo. Iba 
ang totoong ngiti nito, nakalabas ang lahat ng ngipin. Hindi tulad 
ngayon na nakataas lang ang isang sulok ng bibig nito.

And his eyes. After all this time, hindi pa rin nagbago ang 

mga mata nito, kakulay pa rin ng kape.

Nang mapansin ni Paolo na kompleto na ang staff, humarap 
ito sa kanila. Walang bahid ng kaba sa anyo nito. Kahit unang 
araw pa lang nito sa Sass, he already looked right at home.

“Parang sasabog yata ang ovaries ko,” bulong ni Anthony.

“Tumigil ka nga.” Kinurot ito ni Kate sa tagiliran. “Ano’ng 
gaydar ang pinagsasabi mo kanina? Straight kaya ’tong kaharap 
natin. I can sense it.”

Usually, sumasali si Diane sa kantyawan ng dalawang 
kaibigan, lalo na kung tungkol sa mga guwapong lalaki. This 
time, however, pasimple siyang nagtago sa likuran ng dalawa.

Ayaw niyang makita siya ni Paolo. Alam niyang kailangan 
niyang harapin ito balang araw, pero huwag muna ngayon.

Hindi pa niya alam kung ano ang gagawin.

Tumahimik silang lahat nang marinig ang malakas na 
pagtikhim ni Henry Santos. “Everyone, I’m very proud to present 
your new editor-in-chief, Mr. Paolo Belmonte.”

“I’m glad to be here.” Napaka-charming ng ngiti na sumilay 
sa mga labi ng binata. Sabay-sabay pa yatang napasinghap ang 
lahat ng babae sa conference room nang makita ito.

“Paolo worked his way up from the bottom,” patuloy ni 
Henry. “Nagsimula siya bilang isang staff writer sa isa sa top 

magazines sa States. Isa na siyang features editor nang kinumbinsi 
ko siyang lumipat sa Sass Philippines.”

“Guwapo at matalino,” nakangising bulong ni Anthony. 
“Bagay kami.”

Inabangan ni Diane ang sagot ni Kate pero tahimik lang ito. 
Binasa lamang ng huli ang dila nito habang nakatitig sa bago 
nilang boss na parang isa itong slice ng chocolate cake.

“Ikinagagalak kong makilala kayong lahat.” Ikinuskos ni 
Paolo ang dalawang kamay, isa-isang tinitingnan ang mga mukha 
ng bagong nitong staff. “And I look forward to working with every 
single one of you.”

“Question.” Itinaas ni Anthony ang isang kamay.

Gustong kurutin ni Diane ang kaibigan, pero pinigil niya ang 
sarili. Walang itong kaalam-alam tungkol sa history nila ni Paolo.

Lumipad ang tingin ni Paolo sa gawi nila. Nagtataka ang 
mukha nito. “Yes?”

“No offense pero alam mo naman siguro na Sass is a women’s 
magazine,” ani Anthony, kitang-kita ng lahat ang pilyong kislap 
sa mga mata nito. “What exactly do you know about women, Mr. 
Belmonte?”

Kanina pa sila natahimik, pero kakaiba na ang katahimikan 
sa pagkakataong ito. Tumigil ang mga kanina pa pasimpleng 
nagte-text at nagbubulungan. Inabangan nilang lahat ang isasagot 

ng bagong boss.

Imbis na magalit, tumawa lang si Paolo.

“Magandang tanong ’yan. After all, isa akong heterosexual 
male. Malamang nagtataka kayo kung paano ko patatakbuhin ang 
isang women’s magazine.” Isinandal nito ang dalawang palad sa 
conference table. “Well, simple lang ang sagot ko. I love women. 
Naa-appreciate ko silang lahat. So, you can rest assured that your 
magazine is in good hands.”

Pagkatapos ng maikling question-and-answer session, 
natapos ang meeting nila. Nakahinga na sa wakas nang maluwag 
si Diane. Kung susuwertehin siya, malamang ay may twenty-four 
hours pa siya bago malaman ni Paolo na sa magazine din siya 
nagtatrabaho.

May panahon pa siya para ihanda ang sarili.

“Diane!”

Tumigil siya sa paglakad at bumuntong-hininga. Nakilala 
na siya ni Paolo. Today was definitely not her day.

Tumigil din sa paglalakad sina Kate at Anthony, nakaguhit 
ang gulat sa mukha ng mga ito. Hindi inakala ng dalawa na kilala 
pala siya ng bagong editor-in-chief.

Pinandilatan niya ang mga kaibigan para umalis na ang 
mga ito. Ayaw pa sana ng dalawa pero, sa wakas, sumunod 
din. Nadismaya siya sa mensaheng nakita sa mga mata ng mga 

kaibigan. Hindi pa tayo tapos. Magpapaliwanag ka mamaya.

Nang malayo na ang dalawa, nag-plaster siya ng malaking 
ngiti sa kanyang mga labi at hinarap si Paolo. Naalala niyang 
sinubukan siyang lagyan ng lipstick ni Kate kanina. Bakit ba kasi 
hindi siya pumayag?

“Hi, Pao.” Nahihirapan na siyang i-maintain ang ngiti. “It’s 
been a long time.”

“Wow,” anito, hindi makapaniwala ang boses. “Diane 
Enriquez. Look at you, all grown-up. You were fifteen, I think, 
when we last saw each other.”

“O-oo.”

Pakiramdam ng dalaga ay naging fifteen ulit siya—mataba, 
may braces at patay na patay kay Paolo Belmonte, ang best friend 
ng kuya niya.

Tuwing ini-imagine ni Diane ang muli nilang pagkikita ng 
lalaki, lagi siyang may kasama na napakaguwapong boyfriend. 
Hindi maalis ng nasabing boyfriend ang mga mata nito sa kanya 
at may napakalaking engagement ring sa isang daliri niya.

Masaya na siya, mature, at completely in control.

Si Paolo naman? Ayon sa imagination niya, pangit na ito at 
unti-unting nakakalbo.

Kabaligtaran yata ng imagination niya ang nangyayari 

ngayon. Ito ang bago niyang boss, and he was more handsome 
than ever.

“Hindi nasabi ng kuya mo na dito ka pala nagtatrabaho.” 
Ipinasok nito ang mga kamay sa bulsa ng slacks, hindi inaalis ang 
mga mata sa mukha niya.

“Kilala mo naman si Kuya Dexter.” Kumibit-balikat siya. 
“Kung hindi tungkol sa negosyo, hindi siya interesado.”

“Oo nga naman,” anito, naalala ang ugali ng pinakamatalik 
nitong kaibigan. “So, ano’ng posisyon mo dito?”

“I’m the staff photographer.”

Ngumiti ang binata, hindi ang pilit nitong ngiti ang 
nakaguhit sa mga labi gaya nang kausap nito si Henry kanina. 
Nakalabas ang lahat ng ngipin nito at abot sa mga mata ang saya 
nang marinig ang sagot niya. 

“So, you really made it, huh? I have to say I’m very proud 
of you.”

Kung fifteen years old siya, malamang ay abot na sa langit 
ang saya na naramdaman niya dahil sa mga salita nito. Malamang 
ay halos mahimatay na siya sa kilig.

But, at twenty-five, Diane knew better.

Gaya ng dati, galak ng isang nakatatandang kapatid ang 
nasa mga mata ni Paolo, hindi ng isang masugid na manliligaw.

Halos isang dekada na ang lumipas, pero parang wala pa 
ring nagbago.

No, nagbago ka na, aniya sa sarili. You’re not in love with 
Paolo anymore. Tumayo siya nang mas tuwid. “Thank you so 
much, Pao. Ikaw nga rin, eh. Malayo na rin ang naabot mo.”

“Sino’ng mag-aakala na dito pa tayo magkikita ulit?”

Definitely not me. Hilaw na tawa ang isinagot niya rito. “Oo 
nga at boss pa kita.”

“I have to go.” Kunot-noong tumingin si Paolo sa relo nito. 
“But come by my office some time. Sigurado akong marami kang 
ideas para sa fashion spreads ng magazine.”

Never. Pero ibang salita ang lumabas sa bibig niya. “Sure.”

Habang tinatanaw ang anyo nito na unti-unting lumalayo sa 
kanya, pinakawalan ni Diane ang isang napakalakas na hininga.

This was not going to be fun.


